
давлатии

ТАҚРИЗИ МУАССИСАИ ПЕШБАР
ба диссертатсияи Маҷидов Абдулмаҷид Абдулҳамидович дар мавзуи 
«Таҳқиқи иқтисодй-омории бозори меҳнати минтақавӣ (дар мисоли 
вилояти Суғд)», ки барои дарёфти дараҷаи илмии номзади илмҳои 
иқтисодй аз рӯйи ихтисоси 08000801 - Омор пешниҳод гардидааст.

Мубрамй ва зарурати баргузории таҳқиқот. Некӯаҳволии халқ, бо 
дарназардошти баэътибор гирифтани сатҳи зиндагии аҳолӣ дар шароити 
рушди бозорӣ аз ҳисоби тақвият додани бозори меҳнатӣ ба шумор меравад. 
Дар ин замина, ташкил ва ба роҳ мондани омӯзиши омории имконияти 
минтақа дар робита ба ҷой доштани захираҳои меҳнатӣ ҳамчун омили 
таъсиррасон мавриди омӯзиш қарор дода шудааст.

Ҳамин тавр, таъмини самаранокии сиёсати шуғли аҳолии мамлакат дар 
робита ба хусусиятҳои рушди иҷтимоӣ, иқтисодӣ ва демографии минтақа 
баэътибор гирифта шуда, дар асоси таҳия ва татбиқи муфиди он бо арзёбии 
объективии вазъияти бозори меҳнат зарур ҳисобида шуда, таҳқиқи вазъи бозори 
меҳнат бо цстифода аз усулҳои оморӣ ҳамчун вазифаи муҳим ба ҳисоб 
меравад. Нишондиҳандаҳои бозори меҳнат дар минтақаҳои Ҷумҳурии 
Тоҷикистон аз мавқеи ҷуғрофӣ, имкониятҳои иҷтимоӣ-иқтисодӣ, омилҳои 
экологӣ, демографӣ ва омилҳои дигар вобастагӣ дошта, вобаста ба 
имкониятҳои рушди нишондиҳандаҳои мазкур, таҳлили омории минтақавиро 
тақозо намуда, муҳиммияти мавзуи таҳқиқотро баён овардааст.

Мутобиқати диссертатсия ба шиносномаи ихтисоси илмй. Таҳқиқоти 
диссертатсионӣ дар заминаи Феҳристи шиносномаҳои ихтисосҳои соҳаи 
иқтисодӣ аз рӯйи ихтисоси 08000801 - Омор, ки аз ҷониби КОА-и назди 
Президенти Ҷумҳурии Тоҷикистон тасдиқ гардидааст, таҳия шудааст. 
Диссертатсия, ба бандҳои зерини шиносномаи ихтисоси 08000801 - Омор 
мутобиқ аст:

6. Вижагиҳои ташаккули ҳисоботи оморӣ аз рӯйи соҳаҳо, ҳудудҳои 
марзию маъмурӣ ва дигар бахшҳои фаъолияти хоҷагидорӣ;

11. Методҳои коркарди иттилооти оморӣ: таснифот ва гурӯҳбандӣ, 
методҳои таҳлили зуҳуроти иҷтимоию иқтисодӣ ва равандҳо, амсиласозии 
оморӣ, таҳқиқоти конюктураи иқтисодӣ, фаъолиятнокии тиҷоратӣ, 

ошкоркунии трендҳо ва даврҳо, ояндабинии инкишофи зуҳурот ва ҷараёнҳои 
иҷтимоию иқтисодӣ;

12. Методологияи мониторинги иҷтимоӣ ва иқтисодӣ, таъмини омории 
идоракунии сохторҳои маъмурию ҳудудӣ; андозагирии нобаробариҳои 
рушди ташкилоти ҳудудӣ;

16. Таҳқиқоти дақиқи омории бозтавлиди аҳолй, соҳаҳои ҷамъиятӣ, 
иқтисодӣ ва молиявии ҳаёти ҷамъиятӣ, ки ба ошкорнамоӣ, ченкунӣ, таҳлил, 
ояндабинӣ, моделсозии конюктураи таъсисёбанда ва коркарди вариантҳои 
ояндабинии тараққиёти корхонаҳо, ташкилотҳо, соҳаҳои иқтисодиёти 
Ҷумҳурии Тоҷикистон ва дигар давлатҳо пешбинӣ шудаанд.

Сатҳи асоснокии навовариҳои илмӣ, хулоса ва тавсияҳо. Сатҳи 
асоснокии илмӣ ва хулосаю тавсияҳои кори диссертатсионӣ бо омӯзишҳои 
анҷомдодаи муаллиф, дақиқии маълумот, кифоягии ҳаҷми маводҳои 
таҳқиқотӣ, коркарди омории натиҷаҳои таҳқиқот ва интишорот тасдиқ 
гардида, хулоса ва тавсияҳои он дар асоси таҳлили оморию эконометрикӣ 
бароварда шуда, татбиқи натиҷаҳои кори диссертатсионӣ асоснок 
гардидаанд. Навгонии илмии таҳқиқоти диссертатсионӣ аз омӯзиши асосҳои 
назариявию методии бозори меҳнат ва дар ин замина таҳқиқи иқтисодӣ- 
омории таъсири шароит ва омилҳои таъсиррасон ба бозори меҳнати вилояти 
Суғд ташкил медиҳад. Навоварии диссертатсия аз рӯи ихтисоси 08000801 - 
Омор аз чунин бандҳо иборат аст:

- дар асоси таҳқиқи назарияҳои илмӣ, мафҳуми омории бозори меҳнат ва 
бозори меҳнати минтақа дар шароити рушди иқтисоди минтақа таҳия карда 
шудааст, ки тибқи он бозори меҳнати минтақа воҳиди алоҳидаи маъмурӣ- 
ҳудудӣ таъриф гардида, бо хусусиятҳои миқдорӣ ва сифатии равандҳои 
иҷтимоӣ-иқтисодии заминаи хоҷагидорӣ, тахассусӣ, соҳавӣ-функсионалӣ, 
сохтори ҳудудии истеҳсолӣ ва иҷтимоӣ фарқ намуда, дар макон ва замон 
шарҳ дода шавад (С. 16- 36);

- вазифаҳои асосии омӯзиши фаъолияти бозори меҳнати минтақа 
пешниҳод гардида, тибқи он самтҳои рушди бозори меҳнати минтақавӣ 
ҳамчун низом, нақши хоси ҳар як унсур ва зернизом дар стратегияи рушди 
муназзами бозори меҳнат, ҳаҷм ва усули тақсими захираҳо дар байни 
унсурҳо ва зернизомҳои бозори меҳнати минтақавӣ муайян карда шуда, 
назорат аз болои фаъолият ва рушди бозори меҳнати минтақавӣ ҳамчун 
низом муҳим арзёбӣ мегардад. Ҳамзамон, нақшаи марҳилаҳои таҳқиқоти 
омории бозори меҳнати минтақа коркард гардида, низоми нишондиҳандаҳои 
омории он таҳия, гурӯҳбандӣ ва усулҳои ҳисоби онҳо дар шароити рушди 
иқтисодии минтақа пешниҳод шудааст (С.50-69);

- ҳангоми таҳлили вазъи кунунии бозори дараҷаи тағйирёбии 
нишондиҳандаҳои омори бозори меҳнати вилояти Суғд таҳқиқ гардида, 
ошкор шуд, ки нишондиҳандаҳои бозори меҳнат бештар азҳисоби сохтори 
захираҳои меҳнатӣ, сохтори даромади пулии хоҷагиҳои хонавода ва 
хусусиятҳои демографии минтақа, аз ҷумла сохтори ҷинсию синнусолии 
аҳолӣ, тақсимоти он вобаста ба ҷойи зист, шиддатнокии равандҳои 
муҳоҷират ва ғайра вобаста буда, таъсироти онҳо ба сатҳи некуаҳволии аҳолӣ 
таҳқиқ карда шудааст (С.71- 84);

- ҳангоми таҳқиқоти диссертатсионӣ роҳҳои асосии ҳавасмандии 
тафовути нишондиҳандаҳои асосии бозори меҳнати минтақавӣ ва 
хусусиятҳои онҳо таҳқиқ гардида, тағйиротҳои назаррас дар сохтори бозори 
меҳнати минтақавӣ ошкор карда шудааст, ки онҳо дар самти татбиқи амалии 
нуқтаҳои муҳими бозори меҳнатӣ мусоидат хоҳад кард (С.115- 132);

- бо истифода аз моделсозии иқтисодию оморӣ, шароиту омилҳои асосии 
таъсиррасон ба фаъолияти бозори меҳнати вилояти Суғд муайян намуда, 
моделҳои ҳисобии регрессиониро таҳия намуда дар асоси он нишондиҳандаҳои 
асосии бозори меҳнати вилояти Суғдро дурнамосозӣ намудааст (С. 153-168).

Саҳми илмии довталаб дар коркарди масъалаи илмӣ ва аҳаммияти 
он.

Арзёбии мундариҷаи диссертатсионӣ ва дараҷаи ба итмом расидани он 
нишон медиҳад, ки диссертатсия аз муқаддима, се боб, 9 зербоб, хулоса ва 
тавсияҳо, рӯйхати адабиёт ва замимаҳо иборат буда, муҳтавои кор дар 181 
саҳифаи матни компютерӣ баён гардидааст, ки шомили 35 ҷадвал, 22 
диаграмма ва 4 расм, 45 формула ва 5 замима мебошад. Феҳристи адабиёти 
истифодашуда 178 номгӯй сарчашмаҳои мавриди истифода қароргирифта, аз 
ҷумла муаллифони ватанӣ ва хориҷиро дар бар мегирад.

Дар муқаддима мубрамияти мавзуи диссертатсионӣ муайян карда шуда, 
дараҷаи коркардашавии он арзёбӣ гардидааст. Мақсад, вазифаҳо, предмет ва 
объекти таҳқиқот, навгониҳои илмӣ ва аҳаммияти амалии он баён 
гардидаанд.

Дар боби аввал - «Асосҳои назариявӣ ва методии таҳқиқоти омории 
бозори меҳнати минтақавӣ» - ҷанбаҳои назариявии таҳқиқоти омории 
бозори меҳнат ва муаммоҳои он дар шароити рушди иқтисоди минтақа, 
манбаъҳои маълумот ва марҳилаҳои таҳқиқоти омории нишондиҳандаҳои 
бозори меҳнат дар сатҳи минтақавӣ ва низоми нишондиҳандаҳои бозори 
меҳнат ва усулҳои таҳқиқи омории онҳо баррасӣ гардидааст (Саҳ. 13-60).

Дар боби мазкур қайд гардидааст, ки вилояти Суғд аз рӯйи мавқеи 
ҷуғрофӣ, нишондиҳандаҳои шуғл ва бекорӣ, фаъолияти минтақаҳои озоди 
иқтисодӣ, нисбат ба дигар минтақаҳо афзалият ва тафовут дорад.

Хусусияти хоси вилоят дар он аст, ки ҷиҳати ҷалби сармоягузориҳои 
дохилию хориҷӣ ва татбиқи онҳо дар бунёди инфраструктураи саноатӣ, 
хизматрасонӣ, кишоварзӣ ва дигарҳо пешсаф мебошад. Бинобар ин 
бозори меҳнати минтақаи мазкур дорои модели равшан ва возеҳ буда, 
сатҳи зиндагии аҳолии ин минтақа аз ҳисоби шуғли бештари аҳолӣ сол то 
сол беҳтар шуда истодааст ( Саҳ.15).

Диссертант дар асоси ақидаҳои назари олимони ватанӣ ва хориҷӣ таъкид 
менамояд, ки бозори меҳнат ҳамчун муносибати байни фурӯшандагон ва 
харидорони қувваи корӣ дар ҷараёни фаъолияти иқтисодӣ робита доранд. 
Дар муқаррароти мазкур фаҳмиши «Бозори меҳнат метавонад дар нақши 
институт ё механизм баромад кунад», ки дар он харидорон ва 
фурӯшандагон дар муносибат ҳамчун табодули мол баромад карда, ҷараёни 
хариду фурӯши маҳсулоти «неруи корӣ»-ро амалӣ мекунанд». Ин ҳолат ба 
ҳамкории маҷмуии соҳибмулкон ва фурӯшандаҳои неруи корӣ оварда 
мерасонад (Саҳ. 18).

Дар зербоби 1.2 муаллиф манбаъҳои маълумот ва марҳилаҳои таҳқиқоти 
омории нишондиҳандаҳои бозори меҳнат дар сатҳи минтақавӣ аз рӯйи 14 
ҷузъи таркибӣ оварда шуда бошад, ҳам татбиқи онҳоро аз нигоҳи 
истифодабарии усулҳои оморӣ ба таври зарурӣ маънидод гардидаанд. (Саҳ. 
31). Инчунин, муаллифи диссертатсия дар ҷадвали 1.2.1 назарияҳои 
муҳаққиқон оид ба равишҳои низомиро мураттаб гардонида, аз байни онҳо 
ақидаи назари Д. Бурчфилдро ҳамчун имкониятҳои васеъ барои ба даст 
овардани тадқиқот ва арзёбии гуногун, ки ҷустуҷӯи намунаҳои гуногуни 
иҷрои корҳои муайян ва дар оянда интихоб намудани варианти 
оптималии онро ҷонибдорӣ намудаст (Саҳ. 35).

Дар зербоби 1.3 диссертант кӯшиш ба харҷ додааст, ки 
нишондиҳандаҳои бозори меҳнатро аз рӯйи аломатҳои гуногун таснифбандӣ 
намуда, ҳар яки он ҳамчун тавсифкунандаи ҷанбаҳои муайяни коркард ва 
рушди бозори меҳнат бо дарназардошти хусусияти минтақавӣ аз рӯйи 
усулҳои маъмули оморӣ шарҳ ёфтаанд (Саҳ. 42-48).

Дар зербоби мазкур, диссертант қайд намудааст, ки дар омӯзиши 
бозори меҳнати минтақаҳои алоҳида, фаъолияти хадамотҳои шуғли аҳолӣ 
дар минтақаҳо нақши бузург дорад, зеро маълумотҳоро оид ба 
нишондиҳандаҳои тавсифкунандаи шумораи шаҳрвандони ба кор 
ҷалбшуда, таркиби он, тағйирёбӣ, коэффитсиенти ба кор ҷалб шудан, 
муҳлати интизорӣ ва ғайра доро мебошанд (Саҳ. 52).

Боби дуюм «Таҳқиқи омории вазъи бозори меҳнат дар вилояти 
Суғд» унвон гирифта, дар он таҳлили омории тағйирёбии нишондиҳандаҳои 
бозори меҳнат дар вилояти Суғд (Саҳ.61-87), муқоисаи минтақавии 

нишондиҳандаҳои асосии бозори меҳнати Ҷумҳурии Тоҷикистон (Саҳ.87- 
102), таҳлили омории онҳо ва таҳқиқи омории шароит ва омилҳои 
таъсиррасон ба нишондйҳандаҳои бозори меҳнати вилояти Суғд ( Саҳ.102- 
125) мавриди таҳлилу баррасӣ қарор дода шудааст.

Муаллиф нишон додааст, ки сатҳи таваллуд, муҳоҷирати 
байнидавлатӣ (хусусан муҳоҷирати доимӣ) ва фавти нобаҳангом ба 
захираҳои меҳнатӣ таъсир мерасонад. Дар таҳқиқоти диссертатсионӣ 
маълум гардид, ки қувваи корӣ бештар дар бахше шуғл меварзанд, ки 
музди меҳнати зиёд пардохт мекунанд. Агар аз рӯйи шакли моликият 
арзёбӣ намоем, пас бештари шуғли аҳолии вилояти Суғд соли 2021 дар 
корхонаҳои хусусӣ 74,7% ва ҳиссаи камтар дар корхонаҳои омехта бо 
иштироки хориҷиён 0,5%-и шугли умумӣ рост меояд (Саҳ. 61-63).

Диссертант аз тариқи истифода бурдани коэффитсиентҳои оморӣ 
кӯшиш намудааст, ки дигаргуншавии таркибии тағйирёбии захираҳои 
меҳнатиро дар робита ба муайян кардани нишондиҳандаҳои таркиби 
даромад мавриди амал қарор додааст (Саҳ. 69-71). Ҳамзамон, барои муайян 
кардани вобастагии байни омилҳои бозори меҳнати меҳнатӣ аз усулҳои 
оморӣ истифода ва арзёбии онҳоро пешниҳод намудааст (Саҳ. 71-80).

Муаллиф дар асоси муқоисаи минтақавии нишондиҳандаҳои асосии 
бозори меҳнати Ҷумҳурии Тоҷикистон ва таҳлили омории онҳо хулосаҳои 
илмии дақиқ ва асоснокро аз рӯйи коэффитсиентҳои пурракунонии табиӣ, 
хориҷшавии табиӣ, афзоиши табиӣ ва механикӣ, афзоиши умумӣ ва 
дигар нишондиҳандаҳои захираҳои меҳнатӣ бо истифода аз усулҳои оморӣ 
мавриди таҳлил ва хулосабарорӣ қарор додааст. Аз ҷумла, қайд гардидааст, 
ки яке аз сабабҳои асосии афзоиши нишондиҳандаи бекорӣ ва қувваи кории 
истифоданашуда дар иқтисодиёти минтақаҳои ҷумҳурӣ, нисбатан кам 
будани музди миёнаи меҳнати кормандони кироя ба шумор меравад. 
(Саҳ. 87-102).

Дар зербоби 2.3 муаллиф ҳамзамон бо таҳқиқи омории шароит ва 
омилҳои таъсиррасон ба нишондиҳандаҳои бозори меҳнати вилояти Суғд 
хулоса баровардааст, ки вобаста ба таъсири омилҳои дохила ва беруна, 
таъсироти афзоиши нишондиҳандаҳои таваллуд ва қувваи корӣ ба 
бозори меҳнати минтақа назаррас намебошад, зеро ин нишондиҳандаҳо 
сол то сол дар минтақаҳои ҷумҳурӣ тамоюли коҳишёбӣ доранд. Аз 
дигар тараф муҳоҷирати меҳнатӣ барои бозори меҳнат бештар 
нишондиҳандаи натиҷавӣ дониста мешавад, зеро аз сабаби набудани 
ҷойи кори мувофиқ, музди меҳнати ғайриқаноатбахш ва дигарҳо сурат 
мегирад. Дар ин замина шуғли ғайрирасмӣ зиёд гардида, ҳиссаи қувваи 
кории истифоданашуда афзоиш меёбад. Ва дар ниҳоят, ба ақидаи муаллиф, 

ташкили ҷойҳои корӣ, пардохти музди меҳнати арзанда бо назардошти 
қобилияти харидории асъори миллӣ метавонад дар ҳалли муаммоҳои 
рушди бозори меҳнатӣ мусоидат намояд (Саҳ.102-125).

Боби сеюм - «Моделсозии иқтисодӣ-омории нишондиҳандаҳои 
бозори меҳнати вилояти Суғд» - номгузорӣ карда шуда, дар он истифодаи 
моделҳои иқтисодӣ-оморӣ дар таҳқиқи нишондиҳандаҳои бозори меҳнати 
вилояти Суғд (Саҳ. 126-136), ояндабинии нишондиҳандаҳои бозори меҳнати 
вилояти Суғд ва натиҷаҳои он (Саҳ.136-150) мавриди таҳқиқи диссертант 
қарор гирифтааст.

Диссертант дар зербоби 3.1-и боби 3, барои моделсозӣ намудани 
нишондиҳандаҳои бозори меҳнати вилояти Суғд самтҳои таҳлили 
эмпирикии бозори меҳнат ва шаклҳои шуғлмандӣ дар гузариши 
иқтисодиёти бозорӣ, сегментатсия намудани бозорҳои мушаххаси маҷмуи 
бозори меҳнат, таҳлил ва баҳисобгирии таъсири иқтисодиёти 
ғайримаъмул ба шуғлмандии аҳолӣ, механизмҳои амалии ба самтҳои 
танзими бозори меҳнат таъсиррасон, таҳлил ва мавриди омӯзиш қарор 
додани хусусиятҳои ниҳодии танзими бозори меҳнатро пешниҳод намудааст 
(Саҳ. 126-127).

Дар ҷадвали 3.1.1 диссертант номгӯи 28 омилҳои ба бозори меҳнат 
таъсиррасонро овардааст, ки дар асоси он таҳлили коррелятсионӣ анҷом 
дода, вобастагии байни аломати натиҷавӣ бо омилҳои таъсиррасонро муайян 
намудааст. Ҳамзамон, модели регрессиониро таҳия намуда, таъсири омилҳои 
вобастагии баланддоштаро ба аломати натиҷавӣ, яъне шумораи захираҳои 
меҳнатии вилояти Суғд муайян намудааст (Саҳ. 126-136).

Диссертант дар зербоби 3.2 бо мақсади ояндабинии нишондиҳандаҳои 
бозори меҳантаи вилояти Суғд, аз қабили шумораи аҳолии доимӣ, шумораи 
захираҳои меҳнатӣ, шумораи қувваи корӣ, шумораи қувваи кории 
истифоданашуда, шумораи аҳолии машғул ва шумораи бекорон, усулҳои 
экстрополятсия, функсияи хаттӣ, функсияи экспоненсиалӣ ва муодилаи 
регрессияи хаттиро истифода намуда, нишондиҳандаҳои мазкурро барои 
солҳои 2022-2027 ояндабинӣ намудааст (Саҳ. 136-149).

Аҳаммияти назариявӣ ва амалии таҳқиқот аз он иборат аст, ки 
хулосаҳо ва пешниҳодоти дар диссертатсия дарҷгардида, ба мукаммал 
гардидани донишҳои назариявию методии раванди ташаккул ва таҳлили 
механизмҳои ташаккули бозорӣ мусоидат менамояд. Хулоса ва тавсияҳои 
назариявии илман асосноккардашуда оид ба таҳқиқи омории бозори меҳнати 
минтақа дар шароити рушди иқтисодии минтақа коркард ва пешниҳод 
шудаанд. Дар заминаи истифодаи усулҳои оморӣ ва таҳқиқи 
нишондиҳандаҳои бозори меҳнати минтақа пешниҳод гардидааст, ки 

истифодабарӣ аз усулҳои оморӣ аҳаммияти назариявию амалӣ дошта, 
татбиқи муқаррароти он дар таҳқиқи иқтисодӣ-омории бозори меҳнати 
минтақа, ҳамзамон дар мактабҳои олӣ, ҳангоми омӯзиши фанҳои «Омори 
бозори меҳнат», «Омори иҷтимоӣ» ва «Омори иқтисодӣ» истифода шуда 
метавонанд.

Асоснокй ва муътамад будани хулосаву тавсияҳое, ки дар 
диссертатсия зикр гардидаанд. Аз рисолаи илмӣ бармеояд, ки муаллиф 
ҳадафи таҳқиқотро муқаррар ва барои расидан ба ин ҳадаф вазифаҳои 
таҳқиқотро пешниҳод намудааст, ки ҳалли онҳо ба тавлиди навгониҳои 
илмии таҳқиқоти диссертатсионӣ мусоидат намудаанд. Вобаста ба 
муҳиммияти таҳқиқот дар диссертатсия объекти таҳқиқот, мавзуъ, 
масъалаҳо ва усулҳои таҳқиқот муайян карда шудаанд.

Дараҷаи эътимоднокии натиҷаҳои таҳқиқот. Бо гузаронидани 
таҷрибаҳо, дақиқии маълумотҳо, кифоягии ҳаҷми маводи таҳқиқотӣ, 
коркарди омории натиҷаҳои таҳқиқот ва интишорот тасдиқ мегардад, ки 
хулоса ва тавсияҳо оид ба истифодаи амалии натиҷаҳои таҳқиқот дар 
асоси таҳлили илмии натиҷаи таҳқиқоти назариявӣ ва таҷрибавӣ асоснок 
пешниҳод гардидаанд.

Асосҳои назариявию методологии таҳқиқотро асарҳои олимони 
иқтисодшинос, аз ҷумла оморшиносони хориҷию ватанӣ, ки ба таҳлили 
омории бозори меҳнат ва омӯзиши нишондиҳандаҳои он машғул шудаанд, 
ҳамзамон, маълумотҳои оморие ба шумор меравад, ки ҳолати бозори меҳнати 
Ҷумҳурии Тоҷикистон, аз ҷумла вилояти Суғдро дар макон ва замон 
таҷассум намуда, шароит ва омилҳои таъсиррасонро муайян мекунанд. 
Асосҳои методологии таҳқиқоти диссертатсионӣ усулҳои умумиилмӣ ва 
оморӣ, усули ҷамъбаст ва гурӯҳбандӣ, банизомдарории ҷадвалӣ, усулҳои 
графикӣ, низоми нишондиҳандаҳои вариатсионӣ, усули муқоисавии оморӣ, 
нишондиҳандаҳои тафовути сохторӣ, усулҳои таҳлили регрессионӣ ва 
коррелятсионӣ, усулҳои индексӣ ва ояндабинӣ ба шумор мераванд.

Эродҳо ва баъзе пешниҳодҳо доир ба диссертатсия:
1. Дар муайян кардани мақсади таҳқиқот истифодаи ибораи “таъсири 

шароит” зарурияти шарҳ додани мазмун ва мундариҷаи онро аз рӯйи 
таносуби миқдор ва сифат тақозо дорад;

2. Ақидаҳои олимони ватанӣ хусусан оморшиносон нисбат ба бозори 
меҳнат бештар оварда шуда, мавриди таҳлили унвонҷӯ қарор нагирифтаанд;

3. Натиҷаи таҳлили коррелятсионӣ ба таври зарурӣ мавриди шарҳу 
тавзеҳ қарор нагирифтаанд.

4. Модели регрессионии 3.1.3 ҳангоми ояндабинии нишондиҳандаҳои 
бозори меҳнати вилояти Суғд истифода нашудааст.

5. Дар матни диссертатсия баъзе ғалатҳои имлоӣ ба назар мерасанд.
Тасдиқи инъикоси натиҷаҳои кори диссертатсионй дар нашрияҳои 

илмй. Аз рӯйи натиҷаҳои таҳқиқот 11 мақола, аз ҷумла 7 адади он дар 
маҷаллаҳои (нашрияҳои) илмии тақризшавандаи Ҷумҳурии Тоҷикистон 
интишор гардидааст, ки ҳаҷми умумии онҳо 4,2 ҷузъи чопиро ташкил 
медиҳад. Муаллиф дар конференсияҳои илмӣ-назариявӣ ва илмӣ-амалӣ, 
семинарҳо низ ба тариқи маърузаҳои илмӣ баромад намудааст.

Мутобиқати автореферат ба муқаррароти асосии диссертатсияи 
илмй. Автореферат мазмун ва мундариҷаи ҳолати диссертатсияи 
пешниҳодшударо пурра иникос мекунад.

Мутобиқати тахассуси илмии довталаб ба дараҷаи илмии 
дархостшаванда. Чуноне аз шиносоӣ бо муҳтавои асноду мадорики 
пешниҳоднамудаи унвонҷӯ бармеояд, тахассуси илмии ӯ ба дараҷаи илмии 
дархостнамудааш мутобиқат менамояд. Довталаби дараҷаи илмии номзади 
илмҳои иқтисодӣ Маҷидов Абдулмаҷид Абдуҳамидович ба талаботи 
бандҳои 17 ва 18-и Тартиби додани дараҷаҳои илмӣ, ки бо қарори Ҳукумати 
Ҷумҳурии Тоҷикистон аз 30 июни соли 2021, № 267 тасдиқ шудааст, 
мувофиқат мекунад.

Хулосаи умумй оид ба кори диссертатсионй. Диссертатсияи номзадии 
Маҷидов Абдулмаҷид Абдуҳамидович дар мавзуи «Таҳқиқи иқтисодй- 
омории бозори меҳнати минтақавӣ (дар мисоли вилояти Суғд)», ки ба 
ҳимоя барои дарёфти дараҷаи илмии номзади илмҳои иқтисодӣ аз рӯйи 
ихтисоси 08000801 - Омор пешниҳод шудааст, кори илмии анҷомёфта 
дониста мешавад.

Ба талаботи Комиссияи олии аттестатсионии назди Президенти 
Ҷумҳурии Тоҷикистон мутобиқ будани тартиб ва танзими диссертатсия. 
Дар маҷмуъ камбудиҳои ҷойдошта арзиши илмии диссертатсияро коҳиш 
намедиҳанд. Аз ин рӯ, диссертатсияи илмии Маҷидов Абдулмаҷид 
Абдуҳамидович дар мавзуи «Таҳқиқи иқтисодӣ-омории бозори меҳнати 
минтақавӣ (дар мисоли вилояти Суғд)», барои дарёфти дараҷаи илмии 
номзади илмҳои иқтисодӣ, дар сатҳи зарурии илмӣ иҷро гардида, ба 
талаботҳои Тартиби додани дараҷаҳои илмӣ (қарори Ҳукумати Ҷумҳурии 
Тоҷикистон аз 30 июни соли 2021, №267) мувофиқ мебошад. Муаллифи он 
сазовори дараҷаи илмии номзади илмҳои иқтисодӣ аз рӯйи ихтисоси 
08.00.08.01 - Омор мебошад.

Тақриз дар ҷаласаи кафедраи омори Донишгоҳи давлатии молия ва 
иқтисоди Тоҷикистон муҳоқима ва тасдиқ карда шудааст. Суратҷаласаи № 1 
аз 2-юми сентябри соли 2023.

Натиҷаи овоздиҳӣ: 8 нафар тарафдор, зид - 0, бетараф - 0.

Тақриз аз тарафи номзади илми иқтисоди, дотсент Маъдиев С. 
тартиб дода шудааст.

Раиси ҷалса:
Декани факултети ҳисобдорӣ ва омори
Донишгоҳи давлатии молия
ва иқтисоди Тоҷикистон, н.и.и., дотсент / Ғафуров Ғ.С.

